
● 1 июльдә  Татарстан Хисап палатасы оешуга 15 ел тулды. Аның коллективын бәйрәм белән Татарстан Дәүләт Советы Рәисе Фәрит Мөхәммәтшин котлады. Аның әйтүенчә, республиканың Хисап палатасы тышкы дәүләт финанс тикшерүенең нәтиҗәле бәйсез органы буларак оештырылган. 
Татарстан Республикасы Хисап палатасы тышкы дәүләт финанс контроленең бәйсез органы буларак оештырылды. Аның тәкъдимнәре дәүләт идарәсенең нәтиҗәлелеген арттыруга юнәлдерелгән идарә карарларын кабул иткәндә файдаланыла, диде Фәрит Мөхәммәтшин.

«Бүген сез Татарстан Дәүләт һәм муниципаль хакимияте органнары һәм аның гражданнары мәнфәгатьләрен яклауда профессиональ һәм абруйлы команда булып торасыз. Ачыкланган хокук бозулар күләме дә, бюджет системасының төрле дәрәҗәләренә кайтарылган акча күләме дә шул хакта сөйли. Хисап палатасы җитди хаталардан саклаган өчен меңләгән җитәкче сезгә рәхмәтле. Бу сезнең өчен бик зур миссия», - диде парламент башлыгы.

Татарстан Дәүләт Советының Бюджет, салымнар һәм финанслар комитеты рәисе Леонид Якунин билгеләп үткәнчә, барлык республика органнары һәм федераль структуралар идарәсе «Россиядә иң көчле һәм абруйлыларның берсе булган» Хисап палатасы материалларыннан актив файдалана.

«Хәзерге вакытта социаль-икътисади шартларда җәмгыятьнең безнең эш нәтиҗәләренә мөрәҗәгате максималь дәрәҗәдә югары. Шуңа күрә безнең көндәлек хезмәтебездә югары профессиональлек, компетентлык һәм аналитик сәләтлелек күрсәтергә кирәк», – дип белдерде Хисап палатасы рәисе Алексей Демидов.

Татарстан Хисап палатасы тарафыннан аның эшләү дәверендә 694 контроль-ревизия чарасы үткәрелгән, алар барышында 7 меңгә якын объект тикшерелгән. 37,7 млрд сумлык хокук бозулар ачыкланган, ачыкланган җитешсезлекләрне бетерү буенча 24,2 млрд.сумлык чаралар кабул ителгән. Тикшерү чаралары нәтиҗәләре буенча 40 җинаять эше кузгатылган.

● 2 июльдә “УНИКС” мәдәни-спорт комплексында Россия Антропологлар һәм этнологларының XIII Конгрессы ачылды. Чарада катнашучыларны республика җитәкчелеге исеменнән Татарстан Дәүләт Советы Рәисе Фәрит Мөхәммәтшин сәламләде.
“Булачак этнологлар – безнең стратегик кадрлар ресурсы. Инде хәзер үк алар уку-укыту практикасы кысаларында төбәкләрдә тикшеренүләр үткәрүдә ярдәм итә алалар. Татарстанда шундый эшләр муниципаль районнарда үткәрелә. Мин без бу юнәлештә үсәрбез һәм киңәербез дип уйлыйм”, - диде Фәрит Мөхәммәтшин.

Дәүләт Советы Рәисе Казан (Идел буе) федераль университеты, Татарстан Мәдәният министрлыгы һәм Татарстан халыклары ассамблеясы төзегән өч яклы килешү турында искә төшерде. “Килешүнең асылы – антропология һәм этнология программалары буенча белем алучыларны “2014-2020 елларга Татарстан Республикасында дәүләт милли сәясәтен гамәлгә ашыру” дәүләт программасын һәм башка дәүләт милли сәясәтенә кагылышлы чараларны үтәүгә җәлеп итү”, - диде ул.

Фәрит Мөхәммәтшин әйтүенчә, студентларны волонтерлар буларак җәлеп итү булачак белгечләрнең белем дәрәҗәсен арттырырга ярдәм итә. Конгресста антропологик һәм этнологик белемнәрнең көнүзәк мәсьәләләре турында фикер алышу һәм әлеге фәннәрнең үсеш юлларын билгеләү өчен Россиядән, 20 якын һәм ерак чит илләрдән әйдәүче галимнәр җыелды.

“Оештыручылар тарафыннан 66 секция тирәли планлаштырылган конгресс эшчәнлеге тиешле тематикалар буенча тере фикер алышуларга китерәчәк дип уйлыйм. Утырышлар барышында әйтелгән фикерләр һәм тәкъдимнәр фәнни белем алуга яңа импульс бирәчәкләр”, - диде Фәрит Мөхәммәтшин.

"Татарстан Республикасы дәүләт милли сәясәтен гамәлгә ашыру мәсьәләләрендә илнең калган төбәкләре өчен үрнәк булып тора”, - диде РФ Президенты Администрациясе җитәкчесе урынбасары Магомедсалам Магомедов  конгрессы ачылышында ясаган чыгышында.

“Татарстан Республикасы күп еллар дәвамында социаль-икътисади үсеш буенча да, иҗтимагый-сәяси процессларның тотрыклылыгы буенча да илдә лидерларның берсе булып тора. Дәүләт милли сәясәтен гамәлгә ашыру буенча Татарстан илнең калган төбәкләре өчен үрнәк булып тора”, - диде Магомедсалам Магомедов.

Аның әйтүенчә, форумны нәкъ Татарстанда үткәрү карары дөрес булган. “Татарстанда киң норматив-хокукый база формалашкан, әлеге сферада бай тәҗрибә тупланган”, - диде ул.

Конгресс эшендә Россия, шулай ук якын һәм ерак чит илләрдән меңгә якын галим катнашачак. Тематик секция утырышлары 3-5 июльдә узачак.

● 2 июльдә Татарстан Дәүләт Советы Рәисе Фәрит Мөхәммәтшин Словакиянең парламенты (Милли Советы) рәисе Андрей Данко белән очрашты. Андрей Данко җитәкләгән делегациягә Милли Советның төп комитетлары рәисләре, илнең эре сәнәгать предприятиеләре һәм банк секторы җитәкчеләре керә. 
Сәфәрнең максаты – республиканың икътисади һәм инвестицион потенциалы белән танышу, "Татарстан – Словакия" эшлекле форумында катнашу.

Чит илдән килгән  коллегаларын сәламләп, Фәрит Мөхәммәтшин Словакияне тугандаш республика дип атады. Татарстан белән Словакияне узара хөрмәт һәм бизнес-диалогны киңәйтергә омтылыш бәйли.  

Фәрит Мөхәммәтшин кыскача гына Татарстанның икътисади потенциалы, Дәүләт Советы эшенең принциплары һәм Россиянең чит илләр белән хезмәттәшлегендә республиканың роле турында сөйләде.

Татарстан Россиянең чит илләр белән элемтәләрен ныгытуга үзеннән шактый зур өлеш кертә.  Казанда Венгрия, Иран, Казахстан, Кытай, Төркия, Үзбәкстан консуллыклары актив эшли, Белорусия илчелеге бүлеге ачылган.

Фәрит Мөхәммәтшин Татарстан белән Словакия  арасында товар әйләнеше шактый үсүгә карамастан, сәүдә-икътисади мөнәсәбәтләрне һәм парламентара хезмәттәшлекне үстерүдә әлегәчә кулланылмаган мөмкинлекләр шактый зур, дип белдерде.

Андрей Данко, үз чиратында, Татарстанга килү мөмкинлеген тудырган өчен республика җитәкчелегенә зур рәхмәт белдерде. Ул 5 миллион кеше яши торган илдә 150 сәяси партия теркәлгән булуын, аларның җидесенең  Милли Советка сайлануы хакында сөйләде. Аның әйтүенчә, әйдәп баручы партияләр, нигездә,  «Россия Федерациясе белән бәйле кыйммәтләрне сакларга тырыша».

Словакия  парламенты башлыгы Россия һәм Татарстан белән инновацияләр, мәдәният, сәнгать өлкәсендә хезмәттәшлеккә әзер икәнлекләрен белдерде.

 «Безгә Россия Федерациясе өлкәләре белән күбрәк танышырга кирәк. Без Татарстан турында гына белеп калмыйча үз мөмкинлекләребезне дә сезгә күрсәтергә,  узара хезмәттәшлек булдырырга телибез. Словакия машина төзелеше, электр техникасы сәнәгате өлкәләрендә уңышлы эшли», – диде ул.

Иртәгә Словакия делегациясе "Татарстан – Словакия" эшлекле форумы эшендә катнашачак. "Татнефть" ГАҖ һәм Slovnaft компаниясе арасында хезмәттәшлек турында килешүгә кул кую планлаштырылган.

Очрашу тәмамланганнан соң, Словакия парламентарийлары Татарстанның инвестицион үсеш агентлыгында булдылар, анда республиканың инвестицион потенциалы белән таныштылар.

● 2 июльдә Икътисад, инвестицияләр һәм эшкуарлык комитеты әгъзалары республика сәнәгать министрлыгы вәкилләре белән «Хезмәт җитештерүчәнлеге» илкүләм проектын киләчәктә гамәлгә ашыру турында фикер алыштылар. Икътисад комитеты башлыгы Марат Галиев республика сәнәгать үсеше шушы проект белән бәйле дип саный. 
2016 елда Татарстан Дәүләт Советы тарафыннан «Сәнәгать сәясәте турында» закон кабул ителгән иде. Ул республика икътисадының традицион тармаклары өчен, шулай ук төрле стартап-мәйданчык, технопарклар, индустриаль парклар резидентлары өчен дә кагыйдәләр билгели.

«Безнең 2016 елда кабул ителгән закон сәнәгатьне үстерү импульсына әверелде», - диде икътисад комитеты башлыгы Марат Галиев.

Татарстанда «Хезмәт җитештерүчәнлеге һәм эш белән тәэмин итүгә ярдәм күрсәтү» илкүләм проекты кысаларында биш ел дәвамында 351 предприятиене модернизацияләү планлаштырыла, бу аларның һәрберсендә җитештерүчәнлек үсешен елына кимендә 5 процентка тәэмин итәчәк.

Татарстанның «Бердәм Россия» партиясе республикада илкүләм проектларны гамәлгә ашыруны контрольдә тота. Шулай итеп, 10 июньдә Татьяна Ларионова инициативасы белән «Хезмәт җитештерүчәнлеге һәм халыкны эш белән тәэмин итүгә ярдәм күрсәтү» проекты буенча иҗтимагый тыңлаулар узды.

Тыңлаулар хәтта предприятиеләргә зур булмаган эксперт ярдәме дә нәтиҗәлелекнең җитди үсешенә китерергә сәләтле икәнлеген күрсәтте. Мәсәлән, яктырткычларны алмаштыру, продукция цехларында диварларны агарту линияләрнең эшен уннарча процентка тизләтергә һәм җитештерелә торган продукциянең санын һәм сыйфатын арттырырга мөмкинлек биргән.

● 3 июльдә

"Словакия делегациясе визиты, кичә булган очрашулар һәм элемтәләр, республикаларның үзара файдалы хезмәттәшлеге өчен зур мөмкинлекләр булуын күрсәтте", – диде Татарстан Дәүләт Советы Рәисе Фәрит Мөхәммәтшин бүген Казанда ачылган «Татарстан-Словакия» бизнес-форумында.
«Татарстан-Словакия» бизнес-форумы Словакиянең парламенты (Милли Советы) рәисе Андрей Данко җитәкчелегендә делегациянең Татарстанга рәсми сәфәре кысаларында уза. Форум эшендә ТР Премьер-министры урынбасары - ТР сәнәгать һәм сәүдә министры Альберт Каримов, ТР туризм буенча комитет рәисе  Сергей Иванов, республиканың Сәүдә-сәнәгать палатасы җитәкчесе  Шамил Агеев катнашты.

«Сезнең Россиягә килеп Татарстан белән ныграк танышырга теләвегез, безнең өчен, зур әһәмияткә ия», - дип басым ясады Фәрит Мөхәммәтшин. Аның әйтүенчә, ике республика арасында икътисади һәм бизнес элемтәләре булуга карамастан, узара хезмәттәшлекне киңәйтергә мөмкинлекләр бар.  Бу очрашу яңа икътисади элемтәләр булдыруга этәргеч бирсен иде, диде парламент башлыгы.

Ул шулай ук визит нәтиҗәләре буенча «Татнефть» ГАҖ һәм Slovnaft компаниясе — Үзәк Европа иленең эре нефть эшкәртү заводы арасында хезмәттәшлек турында килешү имзалануы планлаштырылуын искәртте."Бу хезмәттәшлек нефть сату гына түгел, бәлки яңа технологияләр алышуга, башка өлкәләрдә элемтәләрне ныгытуга китерер дип ышанам", - диде ул.  

«Татарстанда безне гаҗәпләндергәй әйберләр шактый булды, - дип үз тәэсирләре белән уртаклашты Словакиянең Милли Советы Рәисе Андрей Данко, - сез югары сыйфатлы КАМАЗлар җитештерәсез, вертолетлар, кораблар төзисез, кызганычка каршы,  Дунайда алар юк. Мин үзара хезмәттәшлек өчен зур мөмкинлекләр күрәм, без Дунай елгасын икьтисади максатта күбрәк кулланырга телибез. Аралар ерак булса да безнең илләрнең уртаклыклары күп».

Форумнан соң  делегация әгъзалары Татарстан Президенты белән очраштылар.

● 4 июль

Бишенче чакырылыш Татарстан Республикасы Дәүләт Советының кырык тугызынчы утырышы 11 июльгә билгеләнде. Бу хакта карар бүген парламент башлыгы Фәрит Мөхәммәтшин рәислегендә узган Президиум утырышында кабул ителде.
«Без  бүген бишенче чакырылыш Татарстан Республикасы Дәүләт Советының йомгаклау сессиясенең көн тәртибен раслыйбыз, – диде Фәрит Мөхәммәтшин, – комитетлар тәкъдиме белән 29 сорау кертелә, аларның сигезе –  республика законнары проектлары, өчесе – Дәүләт Советының закон чыгару инициативасы,  унбере – федераль законнар проектлары һәм төбәкләрнең закон чыгару инициативалары.

Дәүләт Советы Секретаре Лилия Маврина билгеләп үткәнчә,  беренче укылышка әзерләнгән закон проектлары республиканың  Гаилә һәм  Бюджет кодексларына үзгәрешләр кертүне күздә тота.  Шулай ук җир асты байлыклары, норматив хокукый актларга экспертиза ясау тәртибе турында, федераль бюджеттан рспублика бюджетына бюджет кредитлары бирү турындагы килешүләргә өстәмә килешүләр раслау хакында закон проектлары да  беренче укылышка чыгарыла. "Татарстан Республикасының бюджет кредитлары буенча йөкләмәләр үтәүне кичектереп тору шартларын бозган очракта җаваплылык чаралары үзгәртелә", – дип басым ясады Лилия Маврина.

Икенче укылышта китапханәләр һәм китапханә эше турында,  Татарстан Республикасы Конституция суды турында законга үзгәрешләр кертү турында закон проектлары каралачак.

Кырык тугызынчы утырышта Гражданнар тарафыннан бакчачылык, яшелчәчелек яисә дача хуҗалыгы алып бару өчен төзелгән коммерциячел булмаган оешмаларның  әлеге оешмаларны хуҗалык-көнкүреш өчен су белән тәэмин итү максатларында, җир асты байлыкларыннан файдалануга лицензия алмыйча, җир асты суларын чыгару хокукы срогын озайту мәсьәләсе буенча Россия Федерациясе Федераль Собраниесе Дәүләт Думасы Рәисе В.В. Володинга Татарстан Республикасы Дәүләт Советы мөрәҗәгате каралачак. Шулай ук депутатлар каравына республикада сентябрьнең беренче шимбәсен Бакчачы көне итеп билгеләү турында  парламентның карары чыгарыла.

Утырышта Законнар һәм хокук куллану практикасы мониторингы буенча Татарстан Республикасы Дәүләт Советы комиссиясе эше турында мәгълүмат та тыңланачак.

Татарстан Республикасы Дәүләт Советы Регламентына үзгәрешләр кертү ниятләнә. Сүз федераль законнарны карау тәртибе турында бара.  «Цифрлаштыру һәм яңа техник мөмкинлекләр шартларында депутатларга электрон элемтә  чаралары ярдәмендә сораштыру юлы белән  тавыш бирү мөмкинлеге кертеләчәк, – диде Фәрит Мөхәммәтшин, – әмма бу тиз арада карау таләп ителгән закон проектларына гына кагыла. Калганннары гадәти тәртиптә каралачак".

Болардан тыш соңгы  утырышта парламент башлыгы  Фәрит Мөхәммәтшинның бишенче чакырылыш Татарстан Республикасы Дәүләт Советы эше йомгаклары турында мәгълүматы тыңланачак.

Татарстан Дәүләт Советы Президиумы соңгы биш елда Татарстанның социаль юнәлешле коммерцияле булмаган оешмаларына ярдәм күрсәтү буенча депутатлар башкарган эшкә йомгак ясады. Бу нисбәттән  Дәүләт Советы Рәисе урынбасары Римма Ратникова чыгыш ясады.

"2014 елның ноябрендә Татарстан Дәүләт Советы Президиумы карар кабул итте. Аның нигезендә һәр депутатка бер яки берничә социаль оешма – өлкәннәр һәм инвалидлар өчен интернат-йортлар, психоневрологик интернатлар, балалар йортлары, социаль приютлар, ятим балалар өчен интернат-мәктәпләр, хосписларга шефлык беркетелде",- диде Римма Ратникова.

Аның  әйтүенчә, депутатлар республикадагы 65 социаль учреждениегә шефлык итә. Аларга җиһазлар һәм техник чаралар сатып алу, ремонт эшләре үткәрү, территорияне төзекләндерүдә кулдан килгәнчә финанс һәм матди-техник ярдәм күрсәтә. Моннан тыш, алар чаралар, очрашулар оештыруда һәм үткәрүдә актив катнашалар.

«Тулаем алганда, профильле министрлык һәм учреждение җитәкчелеге депутатлар тарафыннан башкарыла торган эшнең мөһимлеген, оешма эшчәнлегенең нәтиҗәлелеген күтәрүне билгеләп үтә. Бу эш алтынчы чакырылыш Дәүләт Советы депутатлары тарафыннан дәвам итәр дип өметләнәбез. Хәтта ярдәмгә мохтаҗ учреждениеләр эшчәнлегенә игътибарны җәлеп итү дә бик мөһим», - диде Римма Ратникова.

● 4 июльдә Дәүләт Советында "Татарстан Республикасының башкарма хакимият һәм җирле үзидарә органнарында норматив һәм хокукый актларда коррупцияга каршы экспертиза турында" дип аталган һматбугат конференциясе булды. Республика ММЧ вәкилләре сорауларына парламентның Законлылык һәм хокук тәртибе комитеты рәисе Шакир Яһудин, Татарстан юстиция министрының беренче урынбасары Айнур Галимов һәм Татарстан Прокуратурасының коррупцияга каршы законнарның үтәлешен тикшерү бүлеге җитәкчесе Ринат Латыйпов җавап бирде. 
Парламент комитеты рәисе Шакир Яһудин билгеләп үткәнчә, илдә һәм республикада коррупциягә каршы тору  буенча ышанычлы законнар һәм норматив-хокукый база булдырылган, коррупциягә каршы махсус федераль законнар, РФ Президенты Указлары,  РФ Хөкүмәтенең коррупциягә каршы экспертизалар үткәрү методикалары һәм тәртипләре буенча карарлары чыккан.

Республикада шулай ук махсус программалар эшли, Татарстан Президенты җитәкчелегендә Коррупциягә каршы совет оештырылган, Татарстан Республикасы Президентының Коррупциягә каршы сәясәт мәсьәләләре идарәсе эшли. Муниципаль берәмлекләрдә  әлеге мәсьәләләр буенча башлык ярдәмчесе вазыйфасы булдырылган.

 «Экспертиза коррупцион хокук бозуларга профилактика чарасы булып тора һәм законнарда булырга мөмкин коррупциячел хәтәрне үз вакытында искәртүгә һәм алуга юнәлтелгән», – дип аңлатты  Шакир Яһудин һәм бу төр экспертиза Законлылык һәм хокук тәртибе комитеты тарафыннан контрольдә булуын әйтте.

Комитет рәисе коррупцион хокук бозуларны профилактикалау буенча эшләр комплексында Дәүләт Советында законнарны  мониторинглау  әһәмиятле урын алып торуын әйтте.  Бу нисбәттән Дәүләт Советы Рәисе урынбасары Юрий Камалтынов җитәкчелегендә Законнар һәм хокук куллану практикасы мониторингы буенча махсус комиссия оештырылган.

Бу нисбәттән информацион технологияләр кертелү дә  мөһим роль уйный. Дәүләт хезмәтләренең электрон  рәвештә күрсәтелүе бу процесс ачык итә һәм коррупция факторына урын калмый, дияргә була.

«Соңгы ике чакырылышта, Дәүләт Советы тарафыннан кабул ителгән һәм Татарстан Президентына имзага җибәрелгән законнарның хокукый сәбәпләр яисә коррупцион аспектларга бәйле рәвештә кире кайтарылган юк», – дип басым ясады  Шакир Яһудин.

Юстиция министрының беренче урынбасары  Айнур Галимов коррупциягә каршы экспертизалар уздыру процедурасы хакында тәфсилләп сөйләде. 2019 елның беренче яртыеллыгында 689 норматив-хокукый актка экспертиза уздырылган, 2018 елда  1459 акт тикшерелеп,  14  норматив-хокукый акт проектында 17 коррупциячел фактор табылган.

Юстиция министрлыгы  базасында норматив-хокукый акт проектларына коррупциягә каршы экспертизалар үткәрү буенча укыту оештырылган. Айнур Галимов бу эштә бәйсез экспертларның актив катнашуын билгеләп үтте. РФ  Юстиция министрлыгы  мәгълүматларына караганда, Татарстанда 52 бәйсез эксперт аккредитация алган, шуларның 49ы – физик зат, 3 – юридик зат.

«Татарстан, республика җитәкчелеге ярдәмендә,  коррупциягә каршы технологияләр кертү буенча лидерлар исәбендә. Шуларның берсе – бәйсез экспертлар арасында бәйге уздыру, бу, үз чиратында, катнашучылар санын арттырырга һәм бәйсез эспертиза үткәрелгән норматив-хокукый актлар санын арттырырга ярдәм итте», – диде ул.

Әгәр 2015 елда  4 бәйсез экспертиза үткәрелгән булса,  2018 елда  – 104.  Бу тәҗрибә федераль дәрәҗәдә югары бәяләнгән һәм Россиянең башка  төбәкләренә тәкъдим ителгән.

ТР Прокуратурасының бүлек мөдире  Ринат Латыйпов әйтүенчә,  бу елның беренче кварталында прокуратура хезмәткәрләре тарафыннан 5,5 меңнән артык норматив-хокукый актка коррупциягә каршы экспертиза үткәрелгән. 62 документта  коррупциячел фактор булуы ачыкланган.

Ринат Латыпов коррупциягә каршы экспертизалар үткәрүгә бәйсез  экспертларны тагын да күбрәк җәлеп итәргә кирәк дигән фикердә. Шул ук вакытта ул бәйсез  экспертизаның бары тик рекомендация  характерында гына булуына басым ясады. Аның  әйтүенчә, бәйсез экспертлар үз нәтиҗәләрен прокуратура органнарына җибәрсеннәр өчен закон дәрәҗәсендә норма булдырылса  начар булмас иде. Бу очракта прокуратура органнарына теге яки бу документ проектын керткән вакытта бу нәтиҗәләрне куллану мөмкин булачак.

 Ринат Латыйпов әйтүенчә, бу елның өч аенда булган тикшерүләрдән чыгып караганда, коррупциягә каршы законнарның күчемсез милек, мәгариф, төзелеш һәм торак-коммуналь хуҗалыгы, сәламәтлек саклау һәм социаль тәэминәт, авыл хуҗалыгы комплексында бозылуы күзәтелә.

Очрашуга йомгак ясап, Шакир Яһудин гражданнарның хокукый мәдәниятен күтәрү кирәклегенә басым ясады. Шулай ук дәүләт хакимияте органнарында кадрлар әзерләүдә  сыйфат мәсьәләсенә, шул исәптән психологик дәрәҗәдә, игътибарны арттыру кирәклеген әйтте.

● 7 июль

Татарстан Дәүләт Советы Рәисе Фәрит Мөхәммәтшин Россия күпмилләтле халкының матур гореф-гадәтләре белән яши дип саный. Бу фикерен ул 6 июльдә Мәскәүдә узган “Сабантуй-2019” халыкара фестивалендә әйтте. 
“Сезгә Татарстан Президенты Рөстәм Миңнеханов сәламләү сүзләре тапшырды. Ул татар һәм башкорт халкының иң яхшы гореф-гадәтләрен, йолаларын, мәдәниятен саклаган өчен сезгә рәхмәт әйтә. Безнең илебез күпмилләтле халкының матур гадәтләре белән яши һәм бу безнең дуслыкның бәйләнеше булып тора”, - диде Дәүләт Советы башлыгы бәйрәмдә катнашучыларга.

Фәрит Мөхәммәтшин Мәскәү Сабан туеның Татарстанның һәм Башкортстанның һәр район-шәһәрендә, шулай ук Россиянең күп шәһәрләрендә һәм чит илләрдә узган татар-башкорт милли бәйрәме чиратын төгәлләвен дә әйтте. Әлеге рухи, спорт, мәдәни бәйрәм дус-туганнар һәм якыннар белән җыелышу мөмкинлеген бирә, диде ул.

Татар утарын караган вакытта Татарстан парламенты башлыгы һәм аны озата баручы кунаклар традицион халык уенында чүлмәк ватып үз көчләрен сынап карады. Алар шулай ук башка тематик мәйданчыкларны да карады. Фәрит Мөхәммәтшин милли көрәш ярышларына да старт бирде.

Бәйрәмне оештыручыларга һәм кунакларга Мәскәү мэры Сергей Собянин да сәламләү сүзләре җибәргән. Аны башкаланың Милли сәясәт һәм төбәкара элемтәләр департаменты җитәкчесе Виталий Сучков укыды.

Киләсе елда Мәскәүнең “Коломенское” музей-тыюлыгында федераль Сабан туе узачак. Ул Татар АССРы төзелүенә 100 ел тулуга багышланачак.

● 8 июльдә Татарстан Дәүләт Советы Рәисе Фәрит Мөхәммәтшин Алексеевск районында Биләр тыюлыгы территориясендә уза торган “Сәләт” форумында булды. Парламент башлыгы биредә үсеп килүче буынны борчыган сәяси мәсьәләләр турында фикер алышу өчен дискуссион мәйданчык булдырырга тәкъдим итте. 
Фәрит Мөхәммәтшин белем бирү мәйданчыкларында булды, чатырлы лагерьның инфраструктуралары белән танышты, форумда катнашучылар белән очрашты һәм аларны кызыксындырган сорауларга җавап бирде.

Парламент башлыгы катнашучыларны яшьләр мохитендә социаль проектларны активрак тәкъдим итәргә һәм алар буенча фикер алышырга өндәде. “Сәләт”тә алдынгы идеяләр һәм фикерләр барлыкка килә. Аларга республика хакимияте дә колак сала, төрле карарлар кабул иткәндә эш өчен дә ала”, - диде Фәрит Мөхәммәтшин.

Ул “Сәләт” проектының Татарстан Президенты Рөстәм Миңнеханов ярдәме белән оешуын искәртте. Хәрәкәтнең башлангычында галим, җәмәгать эшлеклесе Җәүдәт Сөләйманов торуын әйтте. “Әлеге мәгърифәти, мәдәни-рухи форумның нигезенә тирән мәгънә салынган. Күп милләтле һәм күп динле илебезнең бүгенге үсеш этабында яшьләр өчен мондый очрашулар, үзара аралашу  бик мөһим”, - диде Дәүләт Советы Рәисе.

Фәрит Мөхәммәтшин “Сәләт”тә профориентация эшенең җайга салынуын, татар халкының рухын саклап калуга игътибар бирелүен әйтте.

● 10 июльдә Дәүләт Советындагы КПРФ фракциясе республика мәгълүмат чаралары вәкилләре өчен матбугат конференциясе уздырды. Коммунист-депутатларның соңгы биш елда башкарган эшләренә багышланган очрашуда фракция җитәкчесе Хафиз Миргалимов, депутатлар Артем Прокофьев һәм Александр Комисаров катнаштылар.
Очрашу башында Хафиз Миргалимов бишенче чакырылыш Дәүләт Советында КПРФ фракциясенең 2014-2019 еллардагы эшчәнлеге турында мәгълүмат бирде. Шул дәвердә фракция 60 утырыш, 7 семинар-киңәшмә, 12 түгәрәк өстәл, 4 фәнни-гамәли конференция һәм 51 матбугат конференциясе уздырган. Фракция әгъзалары тарафыннан 24 закон проекты парламент каравына кертелгән. Коммунист-депутатларның төп эш юнәлешләре итеп Хафиз Миргалимов пенсия реформасын һәм Казанның генералъ планын, калдыкларны чыгару рфеормасын һәм коррупцияне, бакчачылар һәм йөк ташучылар проблемаларын, экология һәм ТКХ мәсъәләләрен атады.

Конкрет эшләр һәм сайлаучыларның проблемаларын чишү мисаллары турында сөйләгәндә, Хафиз Миргалимов фракциянең һәрвакыт республика җитәкчелеге ярдәменә таянуын билгеләп үтте. "Безне Президент та, Дәүләт Советы җитәкчелеге дә, хөкүмәт тә ишетәләр, сүзебезгә колак салалар, - диде ул. - Барысы да республика һәм аның халкы өчен эшләвебезне аңлый. Шундый үзара аңлашу нәтиҗәсендә безнең инициативалар хуплана: авыл клублары һәм мәктәпләр төзү һәм ремонтлауга, музейлар һәм һәйкәлләрне төзекләндерүгә, бакчачылар һәм офтальмология үзәге проблемаларын чишүгә өстәмә акча бирелә".

Депутат Артем Прокофьев үз чыгышында бишенче чакырылыш парламентның эше ил тарихында гаять авыр һәм катлаулы чорга туры килүен ассызыклады. "Соңгы 5-6 ел буена халыкның тормыш дәрәҗәсе төшә бару нәтиҗәсендә закон чыгаручылар алдында проблемалар артып тора, - диде ул. - Ләкин шуңа да карамастан, безнең фракция беркайчан да, азсанлы булуга сылтанып, кешеләрнең мәнфәгатьләрен яклаудан туктамады, нәтиҗәле эшләде. Җәмгыятьнең барлык проблемалары - барыбызның да уртак проблемалары бит, һәм аларны бергәләшеп чишәргә кирәк".

Депутат Александр Комисаров журналистларга хәбәр иткәнчә, Татарстан парламентының КПРФ фракциясе эшенә партиянең үзәк органнары да зур бәя биргән. Аның әйтүенчә,  КПРФ Үзәк комитеты республика коммунист-депутатларының эш тәҗрибәсен башка регионнарның парламент фракцияләренә дә өйрәнергә һәм кулланырга тәкъдим иткән.

Аннары матбугат конференциясендә катнашучылар журналистларның сорауларына җавап бирделәр. Аерым алганда, киләсе чакырылышта фракциянең перспектив эш юнәлешләре турындагы сорауга җавап биреп, Хафиз Миргалимов сугыш балалары турындагы закон проектын, банкрот банкларда акчалары янган кешеләрнең проблемаларын, авыл хуҗалыгына ярдәмне, бердәм дәүләт имтиханнарын бетерүне һәм башка бурычларны атады.

Ә киләсе чакырылышта парламентта коммунистлар саны артачагына ышанычын КПРФ фракциясе җитәкчесе сайлаучыларның теләктәшлеге үсү белән аңлатты. "Шәһәрләрдә һәм районнарда безнең тарафдарлар саны артты, - диде ул. - Узган елда партиягә өч йөзгә якын кеше кабул ителде. Без Татарстанда пионер һәм комсомол оешмаларын яңадан оештырдык. Гражданнар безнең конкрет эшләрне күреп торалар. Шуңа күрә шикләнмичә әйтә алам, парламенттагы мандатлар саны - ул бит Президент бүләге яисә кемнәндер премия түгел, ә позициябезнең дөреслегенә ышану нәтиҗәсе һәм халыкның эшебезгә биргән бәясе".

● 11 июльдә бишенче чакырылыш Татарстан Республикасы Дәүләт Советының кырык тугызынчы утырышы булды. Чарада Татарстан Президенты Рөстәм Миңнеханов катнашты. Утырыш парламент башлыгы Фәрит Мөхәммәтшин рәислегендә узды.
Президиум көн тәртибенә 29 сорау кертергә тәкъдим иткән иде, аларның сигезе –  республика законнары проектлары, өчесе – Дәүләт Советының закон чыгару инициативасы,  унбере – федераль законнар проектлары һәм төбәкләрнең закон чыгару инициативалары.

Татарстан Президенты Рөстәм Миңнеханов бишенче чакырылыш Дәүләт Советы депутатларына рәхмәтен җиткерде. Парламентның соңгы биш елдагы эшенә бәя биреп, ул бүген 49нчы утырышта чыгыш ясады. 
«Бишенче чакырылыш Дәүләт Советы эшенә йомгак ясап, фидакарь, нәтиҗәле хезмәтегез өчен рәхмәтемне җиткерәсем килә. Ул республиканың уңышлы социаль-икътисади үсешен тәэмин итте, бурычларны эзлекле хәл итеп, халыкның тормыш сыйфатын арттырды», - дип мөрәҗәгать итте Президент депутатларга.

Биш ел эчендә 500дән артык закон кабул ителгәнен әйтте. «Беренче чиратта, республика үсешен тәэмин иткән икътисади блок законнарын аерып үтәсем килә. Шулай ук, хокук бозуларга каршы көрәш буенча законнар да мөһим роль уйный. Бишенче чакырылыш елларында мәдәният, мәгариф, мәдәни мирас үсеше белән бәйле күп кенә проектлар чишелеш тапты», - диде Рөстәм Миңнеханов.

«Тулаем алганда, Дәүләт Советы эше шактый нәтиҗәле булды. Моңа депутатлар корпусының бердәм хезмәте, халык, гражданнар җәмгыяте институтлары белән актив эш, Хөкүмәт белән нәтиҗәле хезмәттәшлек нәтиҗәсендә ирешелде», - диде Президент. Ул шушы чакырылыш депутатлары белән берлектә, «Стратегия 2030» кабул ителгәнен искәртте.

Бу елларда икътисади үсешкә ирешелгәнен әйтте. Узган елда тулай төбәк продукты күләме 2 трлн. 400 млрд. сумнан артты. 2014 ел белән чагыштырганда, сәнәгать җитештерүчәнлеге 9,1 процентка, авыл хуҗалыгы 12,3 процентка артты. «Татарстан төбәкләрнең инвестицион климаты рейтингында тотрыклы рәвештә лидерлык позициясен били. 2015 елдан икътисадка 2,5 трлн. сумнан артык инвестиция кертелгән», - диде.

2019-2021 елларда Татарстанда илкүләм проектларны гамәлгә ашыруга 52 млрд. сум акча юнәлдереләчәк. «Илкүләм проектлар 2012 елгы Май Указларының дәвамы булды. 2012 елдан табибларның хезмәт хакы ике тапкыр, укытучыларныкы 1,7 тапкыр артты. Балалар бакчаларында 47 меңнән артык урын булдырылган, инвалидлар өчен 4 мең махсус урын җиһазланган», - дип шәрехләп үтте Рөстәм Миңнеханов.

Аның фикеренчә, парламент эшендә фән һәм җәмәгатьчелек белән элемтәләрне тәэмин итү өчен эксперт берләшмәләрен булдыру, «Ачык Татарстан» мәгълүмати порталында закон проектлары буенча фикер алышу мәйданчыгын булдыру уңай чагылыш тапкан.

«Кабул ителгән законнарның гамәлгә ашырылуына игътибар бирелүе дә мөһим. 2016 елда парламент контроле турында закон кабул ителү, 2017 елда законнарны мониторинглау буенча махсус комиссия булдыру шуңа ирештергән», - ди ул. Президент бишенче чакырылыш депутатларына нәтиҗәле эшләре өчен рәхмәтен җиткердеһәм яңа чакырылыш депутатларына ышанычын белдерде.

«8 сентябрьдә яңа чакырылыш Дәүләт Советы депутатларын сайлау узачак. Парламентка күпмилләтле халкыбызның иң яхшы, куәтле, энергияле вәкилләре килер дип ышанам. Һичшиксез, хәзерге депутатларның бер өлеше сайлаучылар ярдәме белән эшен дәвам иттерәчәк, бу закон чыгару органы эшчәнлегендә дәвамчанлыкны тәэмин итәчәк», - диде Рөстәм Миңнеханов үз чыгышында.

Аның сүзләренчә, яңа көчләр һәм алдагы чакырылыш депутатлары тәҗрибәсе социаль-икътисади үсешкә, иҗтимагый-сәяси тотрыклыкны, милләтара һәм динара тынычлыкны ныгытуга юнәлдерелгән курсның уңышлы булачагына җирлек тудыра. «Парламентның яңа составы нәтиҗәле хезмәттәшлек, закон чыгару эше традицияләрен дәвам итәр дип ышанам», - диде Президент.

Президент алтынчы чакырылыш депутатлары үз эшен ике мөһим вакыйга алдыннан башлаячагын искәртте. Бу - ТАССРның 100 еллыгын бәйрәм итү һәм Бөек Ватан сугышында Җиңүнең 75 еллыгы.

«Кемдер парламентта алга таба да эшләр. Сезнең белемегез, тәҗрибәгез республикага бик кирәк. Игътибар белән карарбыз: бәлки, кемнеңдер үсеш юлы башка юнәлештә булыр», - диде. Президент кайсы гына партиягә карасак та, төп бурыч – республика, ил өчен яхшы гамәлләре кылу, республиканы яхшырак итү нияте булганын билгеләп узды.

«Исәнлек-саулык телим, исәнлек булса, калганы булыр. Сезгә хезмәтегез өчен олы рәхмәтемне белдерәм һәм киләчәктә зур уңышлар телим!» - дип төгәлләде Рөстәм Миңнеханов чыгышын.

Татарстанда Бакчачы көнен билгеләп үтә башлаячаклар. Бу карар бүген бишенче чакырылыш ТР Дәүләт Советының 49нчы утырышында кабул ителде.
"Татарстанда Бакчачы көнен билгеләү турында" карар проекты нигезендә, "Бакчачы көне" бәйрәмен ел да сентябрьнең беренче шимбәсендә билгеләп үтү тәкъдим ителә. «Бәйрәмнең максаты – бакчачылык ширкәтләре, бакчачының абруен күтәрү», - диде депутат Валерий Власов.

"Татарстанда 1 меңнән артык бакчачылык берләшмәсе исәпләнә. 1 млн. га якын кеше үзен бакчачы дип саный. Россия Дәүләт статистикасы комитетының төбәк идарәсе мәгълүматлары буенча, республикада 450 меңгә якын шәхси ярдәмче хуҗалык исәпләнә, аларда яшәүчеләр шулай ук бакча тота", - диде ул.

Валерий Власов 2017 елдан республикада бакчачылык ширкәтләренең инфраструктур үсеше программасы гамәлгә ашырылуын билгеләп узды. Ә 2018 елдан эчке инженер инфраструктура объектларын төзекләндерү белән бәйле чыгымнарны каплау өчен ТР бюджетыннан субсидия бирү (кушылып финанслау принцибында) программасы үз көченә керде.

Дәүләт Советы депутатлары Карар проектын хуплады. ТР Дәүләт Советы Рәисе Фәрит Мөхәммәтшин фикеренчә, илнең башка төбәкләре дә Татарстан артыннан барыр. «Өлкәннәр дә, яшьләр дә бакчачылык белән азык-төлек кәрҗине өчен генә түгел, сәламәтлекне яхшырту, балаларга хезмәт тәрбиясе бирү өчен дә шөгыльләнә», - диде парламент башлыгы.

Бишенче чакырылыш Татарстан Республикасы Дәүләт Советының кырык тугызынчы утырышында гражданнар тарафыннан бакчачылык, яшелчәчелек яисә дача хуҗалыгы алып бару өчен төзелгән коммерциячел булмаган оешмаларны хуҗалык-көнкүреш өчен су белән тәэмин итү максатларында, җир асты байлыкларыннан файдалануга лицензия алмыйча, җир асты суларын чыгару хокукы срогын озайту мәсьәләсе буенча Россия Федерациясе Федераль Собраниесе Дәүләт Думасы Рәисе В.В. Володинга Татарстан Республикасы Дәүләт Советы мөрәҗәгате кабул ителде.
Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев әйтүенчә, закон нигезендә, 2020 елның 1 гыйнварыннан лицензия алмыйча судан файдалану ярамаячак. Моннан чыгып, хәзер республиканың бакчачылык ширкәтләре судан файдалану хокукына лицензия рәсмиләштерү буенча актив эш алып бара.

Дәүләт Думасына федераль законга үзгәрешләр кертү мөмкинлеген карау тәкъдим ителә. Бакчачылык өчен булдырылган коммерцияле булмаган оешмаларга судан лицензиясез файдалану срогын 2022 елның 1 гыйнварына кадәр озайту сорала.

ТР Дәүләт Советы Рәисе Фәрит Мөхәммәтшин бу мәсьәлә буенча федераль үзәктән аңлау булачагына ышанычын белдерде.

Татарстанның бишенче чакырылыш Дәүләт Советы үз эшен төгәлләде. Парламент җитәкчесе Фәрит Мөхәммәтшин 49нчы утырышта биш еллык эшкә йомгак ясады.
«Биш ел узып та китте. Һәр чакырылыш яңа планнар, казанышлар, ачышлар белән күзаллана. 2014-2019 еллар искәрмә түгел, мөһим вакыйгалар күп булды, бу чор җиңелләрдән булмады», - диде ул. Фәрит Мөхәммәтшин соңгы биш елда спортның судагы төрләре буенча дөнья чемпионаты, футбол мундиале узганын, парламентаризмның 25 еллыгы, ТАССР Югары Советы сайлануның 80 еллыгы билгеләп үтелүен искәртте.

«Бу елларда Татарстан яхшы үсеш алучы субъект икәнен күрсәтеп, лидер төбәкләр санына керде. Россия икътисадында санкция басымына, финанс чикләүләренә карамастан, без эзлекле социаль-икътисади үсешне саклап кала алдык», - диде Фәрит Мөхәммәтшин.

Парламент башлыгы 2015 елда закон статусында кабул ителгән 2030 елга кадәр Татарстанның социаль-икътисади үсеш стратегиясе ил күләмендә иң яхшы төбәк практикаларының берсе буларак танылуын билгеләп узды.

Дәүләт Советы соңгы биш елда 49 утырыш уздырган, аларда 1989 мәсьәлә каралган. Татарстан Президенты тарафыннан 561 закон имзаланган. 692 федераль закон проекты һәм Россия Федерациясе субъектларының 95 мөрәҗәгате каралган.

ТР Дәүләт Советы Президиумының 51 утырышы үткән. 220 сорау каралган, 275 карар кабул ителгән.

Фәрит Мөхәммәтшин гражданнар мөрәҗәгатьләре буенча эшләү мәсьәләсенә аерым тукталы узды.

«Без моңа Татарстан прокуроры белән Лаешка чыккач инандык, шушы мәсьәләне карадык. Бүген кешеләргә карата игътибар җитми, кире кагалар, кешене үз предприятиесе, җитәкчесе, я район башлыгы тирәсендә әйләндереп йөртәләр. Хакимияткә ышанычлары бетә, хакимиятнең абруе төшә. Лаешта бу темага җитди сөйләштек. Ышанам: яңа чакырылышта да бу эш дәвам итәр», - диде Фәрит Мөхәммәтшин.

Ул «Татарстан Республикасында гражданнар мөрәҗәгатьләре турында» закон кабул ителгәнен әйтте.

«Закон кысаларында һәр сишәмбе кабул итү көне буларак билгеләнде. Шул рәвешле, төрле ранг җитәкчеләренең җаваплылыгын легальләштердек. Мәсәлән, Магановның да кабинетында сишәмбе 14.00-16.00дә кабул итәм дип язылган, ул шул вакытта эш урынында булып, кабул итәргә тырыша. Шулай ук, башка ваграк берләшмәләр, предприятиеләр дә», - диде Фәрит Мөхәммәтшин.

Ул биш ел эчендә үз адресына халыкны кабул итеп, ярдәмен күрсәткән депутатлар турында 264 хат килгәнен әйтте. «Сезгә моның өчен зур рәхмәт. Сез ярдәмгә мохтаҗ кешеләргә булышкансыз», - диде парламент башлыгы.

Депутатлар биш ел эчендә гражданнардан, иҗтимагый һәм юридик оешмалардан барлыгы 62 меңнән артык мөрәҗәгать һәм шикаятьне караган.

● 12 июльдә “Бердәм Россия” фракциясе Татарстан парламентында тулаем алганда “яхшы эшләде”. Бу хакта Татарстан Дәүләт Советы Рәисе урынбасары, “Бердәм Россия” фракциясе җитәкчесе Юрий Камалтынов V чакырылыш Дәүләт Советында партия фракциясенең эш нәтиҗәләренә багышланган матбугат конференциясендә сөйләде. 
“Минем, фракция җитәкчесе буларак, башкарган эшләр өчен кызарырга нигез юк. Планлаштыру, планнар һәм карарларны үтәү, минем хезмәттәшләрне дисциплина һәм җаваплылык өчен тәнкыйтьләргә кирәк түгел. Фракция яхшы эшләгән дигән нәтиҗәгә килдек”, - диде депутат.

Ул искә төшергәнчә, 2014 елда Татарстан Дәүләт Советына сайлауларда “Бердәм Россия” 84,2 процент тавыш җыйган, партия фракциясе составына 82 депутат кергән.

“Биш ел эчендә "Татарстан – Яңа гасыр" депутатлар төркеме белән 48 уртак утырыш, Президиумның 45 утырышы уздырылды, анда оештыру мәсьәләләрен карадылар. 
Фракция эшчәнлегенең биш еллык чорында 138 мәсьәлә каралды. Һичшиксез, закон чыгару эшчәнлеге беренче урында тора иде. Бу вакыт эчендә 599 закон проекты каралды, шуларның 561е закон проекты булды”, – диде Юрий Камалтынов.

● 15 июльдә ТР Дәүләт Советы Рәисе Фәрит Мөхәммәтшин Төркия Республикасының Казан шәһәрендәге Генераль консулы Әхмәт Садыйк Доган белән очрашты. Төркия дипломатының КТатарстандагы дипломатик миссиясе төгәлләнә.
Доган әфәндегә нәтиҗәле эшчәнлеге өчен рәхмәт белдереп, Фәрит Мөхәммәтшин Россия белән Төркия арасындагы мөнәсәбәтләрнең позитив яссылыкта ныгуын билгеләп үтте. "Татарстан җитәкчелеге Төркия Республикасы белән сәүдә, икътисадый, мәдәни һәм фәнни өлкәләрдә хезмәттәшлеккә аеруча зур игътибар бирә, - диде ул. - Без шулай ук парламентлар арасында элемтәләрнең ныгуын да телибез. Чөнки 1995 елда ук Төркия Бөек Мили Җыены белән Татарстан Республикасы Дәүләт Советы арасында хезмәттәшлек турында Беркетмә имзаланган иде".

Доган әфәнде консуллыкның эшенә шартлар тудырган өчен республика җитәкчелегенә рәхмәт белдерде. "Мин Россиядә, аерым алганда Татарстанда, эшләвем белән бәхетле, - диде ул. - Республиканың күп кенә шәһәрләрендә булырга туры килде, алар миңа бик ошады, Татарстанның Россиядәге иң алдынгы регион булуына ышандырдылар. Без Россия белән мөнәсәбәтләрнең кадерен беләбез, Татарстанны яратабыз".

Очрашу барышында шулай ук Татарстан халыклары ассамблеясе һәм халыклар дуслыгы йорты эшчәнлеге турында фикер алышу булды. Төрек милли-мәдәни автономиясе эшчәнлегенә югары бәя бирелде.

Хушлашканда Фәрит Мөхәммәтшин Әхмәт Доганга дипломат эшчәнлегендә киләчәктә дә уңышлар теләде һәм истәлеккә ТР 5нче чакырылыш Дәүләт Советы турында китап бүләк итте.

● 15 июльдә ТР Дәүләт Советы Рәисе Фәрит Мөхәммәтшин бишенче чакырылыш Татарстан Республикасы Дәүләт Советы эшчәнлеге йомгакларына багышланган матбугат конференциясе үткәрде.
Бишенче чакырылышта Дәүләт Советы 49 утырыш уздырган, 1989  мәсьәлә каралган. Президент тарафыннан  561 закон имзаланган. Моннан тыш, 692 федераль закон проекты һәм   Россия Федерациясе субъектларының 95 мөрәҗәгате каралган.

«Бу бишьеллыкта  законнарның республика Президенты тарафыннан Дәүләт Советына кабат кайтару очраклары булмады.  Бу, беренчедән, парламентның югары һөнәри кимәлдә эшләве булса, икенчедән, ТР Президенты, ТР Прокуратурасы һәм башка органнар белән бергәләп эшләве нәтиҗәсе, алар безнең законнарны әзерләү  барышын күзәтеп торалар », – диде  Фәрит Мөхәммәтшин.

Бишенче чакырылыш Дәүләт Советы эше халыкка социаль ярдәм белән аерылып тора, дип белдерде парламент рәисе.

“Капиталь ремонтка акча түләү, шул исәптән өлкән яшьтәгеләр дә түләргә тиешлеге турында карар кабул ителгәндә борчылдык. Без 80 яшьлек пенсионерларны капиталь ремонт өчен түләүдән азат иттек, 70 яше тулмаганнар өчен аның яртысын калдырдык. Башка кайбер төбәкләр дә безнең тәҗрибәне кабатлады”, - диде Фәрит Мөхәммәтшин.

Ул, шулай ук, пенсия реформалары турында законнар кабул ителгәч, Татарстанда пенсия алды яшендәгеләргә социаль ярдәм чаралары озайтылганын искәртте. Шулай ук, балалы гаиләләргә дә социаль ярдәм чаралары кертелгәнен билгеләп узды. “Бу чакырылыш закон чыгару дәрәҗәсендә халыкка социаль ярдәм белән аерылып тора”, - диде Фәрит Мөхәммәтшин.

Ул бу чакырылышта бакчачыларга да игътибар зур булганын билгеләп узды. “Бакчачыларның тормышын катлауландырган федераль закон да кабул ителгән иде. Югары Осланда бакчачылар белән махсус очраштык. Су белән тәэминатка түләү кертелү белән бәйле рәвештә, федераль үзәккә яңа инициативалар керттек”, - диде Дәүләт Советы Рәисе.

Ул авыл җирлегендә ярдәмче хуҗалыклардагы халыктан 2 млрд сумга продукция җыеп сатылуын әйтте. “Бу барлык җитештерелгән продукциянең яртысыннан артык. Моның өчен агросәнәгать парклары тудырыла, авыл кешесе үз товарын күргәзмәләрдә сата алырлык шартлар тудырыла. Шул рәвешле, өстәмә гаилә бюджеты да формалаша”, - диде.

Фәрит Мөхәммәтшин халыкның тормыш шартларын яхшыртуга, социаль-икътисади үсешкә юнәлдерелгән закон проектлары буенча эшләгәннәрен билгеләп узды. Ул үзара салым, үзмәшгульләр, авыл хуҗалыгы продукциясе җитештерүчеләргә шартлар тудыру, алкоголь продукциясен сатуны чикләүгә кагылышлы закон проектлары кабул ителгәнен искәртте.
 

Татарстан парламенты башлыгы ММЧ  әһелләре соравына җавап биреп, әлеге чакырылышта ахыргача башкарылып бетмәгән кайбер эшләрнең күңелендә үкенеч булып калуын да әйтте.

Ул көтелгәнчә хәл ителмәгән мәсьәләләрдән сугыш чоры балаларына ярдәм чаралары турында закон кабул ителмәүне атады. “Сугыш балалары дигән закон проекты буенча, формасын табып, ярдәм итү нияте белән федераль үзәк белән күзгә-күз карап эшләдек. Депутатлар Мәскәүгә барды, мин дә бу сорауны күтәрдем”, - диде.

“Беренчедән, федераль закон кирәк, дидек. Сугышта бит Татарстаннан татарлар һәм руслар гына катнашмады. Кайсы елдан алып, кайсы елгача туган балаларны сугыш балалары дип атарга, дигән сорау туды.

Парламент рәисе фикеренчә, “федераль үзәк сугыш чоры балалары категориясен расларга тиеш иде”. “Шул федераль законны кабул итмиләр, ә халык рәнҗи. Кабул иткән субъектларда кем 100, кем 200, 500 сум куйган. Халык, “без бер илдә яшәмибез мени дип” канәгатьсезлеген белдерә. Федераль үзәк белән эш бара. Хатлар килә, яңа чакырылышта бу мәсьәләгә кабат кайтмыйча булмас”, - диде ул.

Туган телләрне укытуга килгәндә, Татарстанда ике дәүләт теле булса да, республикада татар булмаганнарга татарча уку программасы авыр дигән фикер белән килешкәннәрен искәртте. “Мордвамы ул, русмы, чуашмы – Татарстанда татар телен укытуга башкача карап,  күбрәк сөйләм телен  өйрәтүгә басым ясарга кирәк дигән фикергә килдек”, - диде Фәрит Мөхәммәтшин.

Ул Минтимер Шәймиев инициативасы белән өч телдә белем бирүче полилингваль мәктәп кертелүен искәртте. “Башка төбәкләр дә шушы юл белән барыр, дип уйлыйм. Туган телдән беркем дә баш тартырга теләми. Рус телен дә яхшы белергә кирәк, ләкин әле өстәмә инглиз, француз, я немец телләрен дә белергә телиләр”, - диде.

● 17 июльдә Татарстан Дәүләт Советы Рәисе Фәрит Мөхәммәтшин Беларусь һәм Татарстанда уртак производстволар булдырырга тәкъдим итте. Бу хакта парламент башлыгы бүген Санкт-Петербургта Россия һәм Беларусь төбәкләренең VI форумында сөйләде.
Фәрит Мөхәммәтшин секцион утырышта чыгыш ясады, шулай ук эшлекле очрашулар уздырды. «Секцияләрдә һәм гомумән форумда мөнәсәбәтләрнең яңа дәрәҗәсе, төбәк һәм муниципальара элемтәләрне тирәнәйтү турында сөйләшү алып барылуы мөһим», – диде парламент башлыгы.

«Татарстан Беларусь белән сәүдә мөнәсәбәтләре күләме буенча иң яхшы күрсәткечләргә ия. Шул ук вакытта безгә эшкә җәлеп итәргә кирәк булган резервлар да бар. Безнең илләр арасында товар әйләнешен алга таба арттыру өчен яңа элемтәләр һәм очрашулар кирәк», – дип өстәде ул.

Фәрит Мөхәммәтшин билгеләп үткәнчә, Татарстанның барлык авыл хуҗалыгы техникасының 60 проценттан артыгы Белоруссиядә җитештерелгән. Быел гына да республиканың авыл хуҗалыгы товар җитештерүчеләре алтмыштан артык МТЗ тракторы, уннан артык комбайн сатып алды.

Форум эше кысаларында ТР Дәүләт Советы Рәисе берничә эшлекле очрашу уздырды. Өлкә башкарма комитеты рәисе Анатолий Исаченко җитәкчелегендәге Минск өлкәсе делегациясе белән сөйләшкәндә ул Татарстанның икътисади, инвестицион потенциалы, республика парламенты эше турында сөйләде.

Алар ике ил төбәкләренең үзара хезмәттәшлек перспективалары турында фикер алышты. Минск өлкәсе Депутатлар советы рәисе Наталья Якубицкая Россия һәм Беларусь төбәкләренең киләсе форумында парламентара килешүгә кул куярга тәкъдим итте. Фәрит Мөхәммәтшин әлеге инициативаны хуплады һәм Беларусь хезмәттәшләре белән парламент элемтәләрен ныгытырга әзер булуын әйтте.

Беларусь Татарстанның төп тышкы сәүдә партнерлары бишлегенә керә. Соңгы елларда ике республика арасында товар әйләнеше 1 млрд АКШ долларыннан артып китә.

● 20 июльдә Мамадыш районының Җөри авылында егерменче тапкыр Питрау крәшен мәдәнияты фестивале узды. Анда ТР Дәүләт Советы, Татарстан халыклары ассамблеясе җитәкчесе Рәисе Фәрит Мөхәммәтшин катнашты.
Бәйрәмдә катнашучыларны республика җитәкчелеге исеменнән сәламләп, Фәрит Мөхәммәтшин Питрауны крәшен этносының визит карточкасы дип бәяләде. "Респубюликада яшәүче халыкларның милли бәйрәмнәрендәбулганда, мин иң җылы хисләр кичерәм, - диде ул. - Бүгенге бәйрәм республикабызның гына түгел Россиянең бик күп төбәкләреннән кунаклар җыйган. Татарстанда яшәүче барлык халыклар республикабызның мәдәни йөзен матур эчтәлекле итүгә өлеш кертәләр. Җәйге бәйрәмнәрнең теле барыбызга да аңлаешлы. Күп милләтле республикада шулай булырга тиеш тә".

Бәйрәмнең бик югары дәрәҗәдә оешканлыгын ассызыклап, Фәрит Мөхәммәтшин аның башында торып, канатландырган һәм ярдәм иткән кешеләргә - Мамадыш районы башлыгы Анатолий Ивановка һәм республиканың крәшен оешәмасы җитәкчесе, ТР Дәүләт Советы депутаты Иван Егоровка аерым рәхмәт белдерде. "Сезнең энергиягез, туган халкыгызга, мәдәниятка, җирегезгә булган мәхәббәт барлык крәшеннәрне тупларга ярдәм итә, - диде парламент җитәкчесе. - Төркиядән, Ираннан, Мәскәүдән, Санкт-Петербургтан, Россия төбәкләреннән, Татарстан районнарыннан килгән кунакларга барыбыздан да зур сәлам. Бәйрәмдә яшьләрнең күп булуы аеруча куандыра. Димәк, халык хәтерендә тупланган иң яхшы гадәтләр һәм йолалар, тарихка һәм телгә карата хөрмәт киләсе буыннарга да тапшырылып бара".

Аннары Фәрит Мөхәммәтшин Татарстан Президентының Питрау-2019 бәйрәмендә катнашучыларга юллаган котлавын җиткерде.

● 24 июльдә Казан Кремлендә төрле өлкәләрдә эшләүче 47 хезмәт алдынгысына РФ һәм ТР дәүләт бүләкләре тапшырылды. Аларны ТР Дәүләт Советы Рәисе Фәрит Мөхәммәтшин тәбрикләде.
“Бүген төрле өлкәләрдә хезмәт куючы иң тырыш, иң булган хезмәткәрләргә бүләкләр тапшырыла. Аннан да шатлыклы көн юктыр. Дәүләт бүләге алу зур бәхет. Казанышларыгыз, фидакарь хезмәтегез, республика үсешенә керткән өлешегез өчен рәхмәт”, - дип мөрәҗәгать итте Дәүләт Советы Рәисе.

Фәрит Мөхәммәтшин республиканың беренче яртыеллыкта уңышлы үсеш алуын, аның Россия Федерациясе төбәкләре бишлегендә булуын, билгеләнгән планнар үтәлеп килүен искәртте. Ул 2019 елның биш аенда Татарстанның икътисад күрсәткечләре, былтыргы белән чагыштырганда, 100,7 процент булуын билгеләп узды. Аның сүзләренчә, гомуми ел йомгаклары буенча үсеш 1,2-1,5 процент булыр дип фаразлана.

Дәүләт Советы Рәисе эшче һөнәрләр буенча Worldskills дөнья чемпионаты уздырылачагын, һөнәри ориентациянең әһәмиятен билгеләп узды. “Кеше һөнәр сайлап, җәмгыятькә файда китерсен. Үз эшенең остасы булырга тиеш. Һәр коллективта сезнең кебек тырыш, булдыклы кешеләр бар, шуңа күрә коллективларыгыз хезмәтегезне бәяләү өчен республика, ил җитәкчелегенә мөрәҗәгать итте”, - диде Фәрит Мөхәммәтшин.

“Ватан каршындагы казанышлар өчен” I дәрәҗәле орден медале белән “ТР Гидрометеорология һәм әйләнә-тирә мохитне мониторинглау идарәсе” башлыгы Сергей Захаров бүләкләнде. “Ватан каршындагы казанышлар өчен” II дәрәҗәле орден медале Казанның 2 нче пассажир авто-транспорт предприятиесе автобус йөртүчесе Андрей Митрофановка тапшырылды.

"Татмедиа" Республика матбугат һәм массакүләм коммуникацияләр агентлыгы җитәкчесенең беренче урынбасары Эльвира ӘхмәтовагаРоссия Федерациясе Президентының Мактау грамотасы тапшырылды.

Баулы районының “Берлек” оешмасы сыер савучысы Әнисә Москвич Татарстанның атказанган терлекчесе булды.

Азнакай районы шәхси ярдәмче хуҗалык башлыгы – умартачы Гасимә Зәйдуллина Татарстанның атказанган авыл хуҗалыгы хезмәткәре исеменә лаек булды. 50 елдан артык умартачылык белән шөгыльләнә.

“16 яшемнән СПТУны бетергәч, умарта карый башладым. Башта сеңлем, кызым белән 250 баш умарта карадык. Хәзер шәхси хуҗалыгымда 41 баш умартам бар. Эшем белән бик горурланам. Хатын-кызга корт карау бик авыр ул, теләсәң, булдырасың, яраткач, эшлисең. Корт карау кайгы-хәсрәтне тарата ул, корт чагудан да курыкмыйм”, – диде Гасимә Зәйдуллина “Татар-информ” хәбәрчесенә.

Казанның Мансур Мозаффаров исемендәге 18 нче балалар музыка мәктәбе директоры Илзия Юзмөхәммәтова Татарстанның атказанган мәдәният хезмәткәре исеменә лаек булды. “Татарстанда милли мәдәниятне саклауга, сәнгатьне үстерүгә, музыка белеменә зур игътибар күрсәтелә. Безнең эшне күреп, шулай югары бәяләсәләр, киләчәктә дә очынып эшләргә икеләтә көч бүләк итәсез”, - дип рәхмәтен җиткерде.

КДМУның акушерлык һәм гинекология кафедрасы профессоры Рушания Габидуллина Татарстанның атказанган табибы булды. Ул медицина учреждениеләрендә модернизация нәтиҗәсендә дәвалау дөнья стандартлары дәрәҗәсендә башкарылуын әйтте. “Бу бүләк – ышаныч билгесе, хатын-кызларыбыз сәламәтлеге өчен зур җаваплылык. Республикабызның барлык хатын-кызлары сәламәт булсын иде”, - диде.

Фәрит Мөхәммәтшин бүләкләү тантанасын төгәлләп: “Ихлас күңелемнән котлыйм. Республикабыздагы иң катлаулы бурычларны хәл итү өчен сезнең кебек кешеләр күбрәк булсын иде”, – дигән теләктә калды.

● 25 июльдә “Халык яшьләрнең шәһәргә китүенә борчыла, социаль объектлар төзүне, төзекләндерүне сорый. Нефть чыгаручы районнарның әнә шундый социаль үсеш мәсьәләләре арасыннан кайберләре илкүләм проектлар кысасында хәл ителәчәк”. Дәүләт Советы рәисе Фәрит Мөхәммәтшин “Бердәм Россия көне” кысасында Азнакай районында журналистларга шулай дип белдерде. 
Районнарда узучы “Бердәм Россия көне”нең сигезенчесе бу. Азнакай гөжләп торды: республикабызның иң яхшы хастаханәләре табиблары халыкны кабул итте, “Яңа мәктәп” проекты кысасында савыктыру кампаниясен оештыру буенча иң яхшы үрнәкләр белән таныштыру, “алтын” юбилярларны котлау, физик мөмкинлекләре чикләнгән кешеләр өчен Сабан туе булды…

Фәрит Мөхәммәтшин район хакимияте һәм җирле үзидарә органнары вәкилләре, сәнәгать һәм авыл хуҗалыгы предприятиеләре җитәкчеләре, эшмәкәрләр һәм фермерлар белән очрашу үткәрде. Ә инде очрашу алдыннан шәһәр-районның кайбер социаль объектлары эше белән танышты. “Мондый очрашулар белән күп районнарда булдык инде. Без кешеләргә үзебезнең мәгълүматларны ирештерәбез, ә аларның фикерен сораулары һәм тәкъдимнәреннән аңлыйбыз”, – дип сөйләп үтте Дәүләт Советы рәисе “Бердәм Россия көне” төбәк проектын тормышка ашыру турында.

Бу көнне ул “Юбилейный” стадионында физик мөмкинлекләре чикләнгән кешеләр өчен оештырылган Сабан туен карады, төзекләндерелгәннән соң ачылган ачык бассейн, район үзәк хастаханәсенең поликлиникасы бинасы, политехника көллияте белән танышты. Шулай ук шәһәр йортларының берсендә яшәүчеләр белән очрашты. Парламент башлыгы идарәче компаниянең эш сыйфаты, шулай ук әлеге йортта яшәүчеләрнең үз ишегалларын ничегрәк төзекләндерергә теләүләре белән кызыксынды.

Азнакайда яшәүчеләрнең борчулары да юк түгел. Алар районны үстерү мөмкинлекләре буенча фикер алышу барышында яшьләрнең китүен, шәһәрдә, районда эш урыннарының җитәрлек булмавын ачынып сөйләде. Дәүләт Советы рәисе республика җитәкчелегенең әлеге проблеманы аңлавын һәм аны хәл кылырга тырышуын әйтте. Ул Россия Президенты Владимир Путин тәкъдим иткән илкүләм проектларның нәкъ менә халыкның үзе катнашында хәл ителергә тиешлеген тагын бер кат искәртте.

Парламент рәисе политехника көллиятендә дә булды. Биредә 460лап студент белем ала. Көллияттә авыл хуҗалыгы өчен киң профильле механиклар, эретеп ябыштыручы, маляр, пешекче, кондитерлар әзерлиләр. Фәрит Мөхәммәтшин остаханәләр һәм уку класслары белән танышканнан соң аларның кирәкле җиһазлар белән тиешенчә тәэмин ителгәнлеген билгеләп үтте. Педагоглар, студентлар һәм абитуриентлар белән очрашканда, бүген хезмәт базарында нәкъ менә эшче кулларның кирәклеген игътибар үзәгенә алды.
Көннең икенче яртысында Дәүләт Советы рәисе район активы белән очрашты. Ул Азнакайда социаль өлкәнең актив төстә үстерелүен әйтте. Соңгы елларда биредә яңа мәктәпләр, балалар бакчалары, спорт сарайлары, бассейн төзелде, дип искә төшерде. “Азнакайда эш сөючән, актив халык яши. Алар җитди мәсьәләләрне күтәрергә дә кыенсынып тормый. Азнакайлылар район өчен мөһим карарларны кабул итүгә зур кызыксыну күрсәтеп килә”, – дип билгеләп үтте Татарстан парламенты башлыгы.

Фәрит Мөхәммәтшин, Бердәм Россия көне”нә йомгак ясап, нефть төбәге буларак, Татарстанга хас аерым бер проблемаларның барлыгын әйтте. Мәсәлән, “Татнефть” компаниясенең берничә подразделениесендә чыгымнарын киметүгә бәйле мәсьәләләр халык белән очрашуларда һәрдаим күтәрелеп килә. Шулай ук автобус маршрутларына, тулай торакларда урыннар җитмәүгә кагылышлы җирле проблемалар да байтак. Әмма алар, төбәк бүлеге секретаре әйтүенчә, урында хәл ителә, шәһәр һәм районнар хакимиятләре белән берлектә кичекмәстән чаралар күрелә.

● 31 июль

Татарстанда беренче чакырылыш Яшьләр парламентына сайлану өчен яшьләрдән гаризалар кабул итә башладылар. Дәүләт Советы каршындагы әлеге орган әгъзасы булырга теләүчеләрне кандидат буларак теркәү https://molparlament.tatar/ сайтында оештырылды.
Яшьләр палатасына әгъза булып 18дән 30 яшькәчә булган Татарстанда яшәүче Россия Федерациясе гражданнары керә ала.

Парламентка 100 кеше сайланачак. Аларның 45е муниципаль районнардан һәм шәһәр округларыннан, 35 кеше - яшьләр оешмаларыннан һәм калган 20 кеше үз теләге белән тәкъдим ителүчеләр.

Конкурс 3 этапта узачак. 25 июльдән 15 августка кадәр гаризалар кабул ителә, 16-19 августта кандидатлар үз төбәкләрендә программаларын тәкъдим итергә тиеш була, 22 августтан 6 сентябрьгә кадәр кандидатлар өчен тавыш бирү дәвам итәчәк. Ә 9-20 сентябрь арасында сайлауларга йомгак ясала һәм палатага сайланган яшьләрнең исемнәре бастырылачак.

